Желтоқсан желі

Сұрасаңшы жылжып жатқан жылдардан,
Тәуелсіз боп туған қыз бен ұлдардан.
Болашақты бодандықтан босату,
Мұз жастанған желтоқсанда болды арман.

Сұра барып, анау биік шыңдардан,
[bookmark: _GoBack]Тәуелсіздік өтті талай сындардан.
Жер жастанып желтоқсанның желінде
Мұзға құлап үміттер мен сынды арман.

Сұра мына сырғып аққан құмдардың,
Терең тарих қойнауында тұнды арман.
Сақылдаған сары аяздан сұрашы 
Керең болды Жоғарыда тыңдарман.

Сұрап көрші қар бораған даладан,
Қыршын кетті қаншама жас жаладан,
Желтоқсанда желбіретті жалауын
Тәуелсіздік оза шапқан аламан.

Сұра қане,
Туған қазақ ұлтыңнан,
Елім деген намыс жыртар ұл туған.
Босатпақ боп бодандықтың белбеуін
Сол алаңда боздап жүріп бұлқынған.

Кеңес көзің келместікке жайратқан,
Арман қалды қыршын батыр Қайраттан.
Көрем бүгін желтоқсанның жеңісін
Көк аспанда желбіреген байрақтан. 
